
   Вăл чунĕпе вĕçме те хатĕр.

Варт çаврăнса илет пĕр си...

(Çын ташшинче те пур характер,

Чунпа пĕр туйăмлă пӳ-си.)



Кĕç туйăнать вăл такăнассăн.

Туяллă çын иккен, куран.

Ташлать бухгалтер Агеносов,

Сиксе ташлать хăрах уран.



Юбиляра манса каяççĕ,

Вăл хăй те ывăннă шалтах.

Ташша куçать халь ĕçкĕ каçĕ,

Ташлать хĕрӳллĕн ват салтак.



Вăл куçĕпе теме тĕлленĕ,

Вăл шăпăрт çыртнă тутине.

Автоматран пĕр ăстрăм пенĕн

Çĕре сăхать вăл туйипе.



Тапса илет те, калăн, тупă

Кĕрлет хаяррăн пĕр çавра.

Сисетĕн, мĕншĕн куçĕ хупă:

Шутпа каллех, тен, вăрçăра...



Кĕлеткине сасартăк пăрчĕ,

Самант çын сăнĕ урăлать.

Сана, сана, хăрушă вăрçă,

Вăл ташăра та ылханать!



Мухтав сана, салтак юлташăм,

Ташша çаптар, вăй пур-ха сан.

Хальччен мĕн чухлĕ курнă ташă,

Куççуль пĕри те кăларман.

  